
ⵕⵕⴱⴰⵟ ⴳ13 ⴷⵓⵊⴰⵏⴱⵉⵔ 2024 

ⴰⵙⵉⵡⴹ ⴰⵏⵖⵎⴰⵙ 

ⵅⴼ ⵜⵥⵕⵉⴳⵜ ⵏ ⵜⴰⵏⴰⴹⵜ ⵜⴰⵙⴳⵯⵙⴰⵏⵜ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ ⵏ 

ⵓⵙⴳⴳⵯⴰⵙ ⵏ 2023-2024  

ⵙ ⵓⵙⵎⵀⵍ ⵏ ⵉⵙⵡⴰⵍⵜⵏ ⵢⴰⵜⵜⵓⵢⵏ ⵏ ⴱⴰⴱ ⵏ ⵡⴰⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⴰⴷ ⵜ ⵉⵙⵙⵏⵔⵓ 

ⵕⴱⴱⵉ, ⵏⵏⴰ ⵉⵡⴰⵜⵜⴰⵙⵏ ⴰⴱⴷⴰⴷ ⵅⴼ ⴰⴷ ⵉⵙⴽⵔ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ ⵜⵉⵙⵎⵉⴳⴰⵍ ⵏⵏⵙ 

ⵜⵉⴷⵙⵜⴰⵔⵉⵏ, ⵍⵓⵎⵎⵏ ⵉⴳⵉ ⵏ ⵓⴳⴳⵉⵡⵙ ⴰⵎⴰⵜⵜⴰⵢ ⵏ ⵓⵥⵕⴼ ⴰⴳⴷⵓⴷⴰⵏ, ⴰⵡⴷ ⴳ ⵢⵉⴳⵔ ⵏ ⵡⴰⵏⵏⴰⵍ ⴷ 

ⵓⴼⵔⴰⴳ ⵏ ⵉⵎⵏⵣⴰⵢⵏ ⴷ ⵡⴰⵜⵉⴳⵏ ⵏ ⵜⵏⵏⵓⴱⴹⴰ ⵉⵀⵢⵢⴰⵏ ⴷ ⵜⵙⵓⵙⵖⵜ ⴷ ⵜⵎⵙⵙⵉⴹⵏⵜ, ⴰⵡⴷ ⵙ ⵜⵙⵏⵙⵉ ⵏ 

ⵉⵙⴱⴷⴰⴷⵏ ⵏ ⵓⵎⴰⴳⵔⴰⴷ 148 ⵏ ⵓⴷⵓⵙⵜⵓⵔ ⵏ ⵜⴳⵍⴷⵉⵜ, ⵉⴼⵙⵔ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ ⵜⴰⵏⴰⴹⵜ 

ⵏⵏⵙ ⵜⴰⵙⴳⵯⵙⴰⵏⵜ ⵉⵙⵎⵓⵏⴰⵏ ⵢⴰⵜ ⵜⵏⵎⵎⴰⵍⵜ ⵏ ⵜⵡⵓⵔⵉⵡⵉⵏ ⵏⵏⵙ ⴷ ⵜⵡⵓⵔⵉⵡⵉⵏ ⵏ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ 

ⵉⵙⵉⴹⵏⵏ ⴳ ⵓⵙⴳⴳⵯⴰⵙ ⵏ 2023-2024, ⴰⵀⴰ ⵉⵙⵙⴼⵖ ⵜⴰⵏⴰⴹⵜ ⴰⴷ ⴳ ⵓⵖⵎⵉⵙ ⴰⵎⴰⴷⴷⵓⴷ ⵓⵟⵟⵓⵏ 7360 

ⵢⵓⵍⵙⵏ ⴳ ⵓⵙⴰⴽⵓⴷ ⵏ ⵓⵙⵉⵎⵡⴰⵙ 11 ⵊⵓⵎⴰⴷ ⴰⵎⴳⴳⴰⵔⵓ 1446 ⵉⵎⵙⴰⵙⴰⵏ ⴷ 13 ⴷⵓⵊⴰⵏⴱⵉⵔ 2024. 

ⴰⵔ ⵉⵜⵜⴱⴷⴷⴰⴷ ⵓⵙⵇⵇⵉⵎ ⵙ ⵡⴰⴱⴷⴰ ⵅⴼ ⵓⵙⵖⵓⴷⵓ ⵏ ⵜⴰⵏⴰⴹⵜ ⵏⵏⵙ ⵜⴰⵙⴳⵯⵙⴰⵏⵜ ⴳ ⵓⵙⵡⵉⵔ ⵏ ⵜⵍⵖⴰ ⴷ 

ⵜⵓⵎⴰⵢⵜ, ⴷ ⵓⵙⵉⵍⵉ ⵏ ⵜⵖⵔⵉ ⵏⵏⵙ, ⵍⵍⵉⴳ ⵜⵓⵎⵥ ⵢⴰⵏ ⵡⴰⵜⵉⴳ ⴰⵎⵇⵔⴰⵏ ⴳ ⵓⵙⴷⵓⵙ ⵏ ⵉⵎⵏⵣⴰⵢⵏ ⵏ ⵓⵙⵇⵙⵉ 

ⴷ ⵜⵙⵓⵙⵖⵜ ⴷ ⵓⴼⵙⴰⵔ ⵏ ⵡⴰⵜⵉⴳⵏ ⵏ ⵜⵏⵏⵓⴱⴹⴰ ⵉⵀⵢⵢⴰⵏ ⴷ ⵜⴷⵍⵙⴰ ⵏ ⵓⵙⵡⵓⴷⴷⵓ ⵉⵖⵓⴷⴰⵏ, ⴰⵡⴷ ⴰⵙⴱⵓⵖⵍⵓ 

ⵏ ⵓⵎⴹⴰⴽⴰⵕ ⴰⴳⴷⵓⴷⴰⵏ ⵅⴼ ⵓⵙⵡⵓⴷⴷⵓ ⵏ ⵓⵙⴽⴽⵉⵏ ⴰⵎⴰⵜⴰⵢ. 

ⵙ ⵡⴰⵎⵎⵓ, ⵜⴱⴹⴰ ⵜⴰⵏⴰⴹⵜ ⴰⴷ ⵅⴼ ⴽⵕⴰⴹⵜ ⵏ ⵜⵡⵡⵓⵔⴰ, ⵏⵏⴰ ⵢⵓⵎⴰⵏ ⵎⵏⵏⴰⵡⵜ ⵜⵙⵎⵉⴳⴰⵍ ⵉⵥⵍⵉⵏ ⵙ 

ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ; ⵍⵍⵉⴳ ⴷⴰ ⵜⵎⵎⴰⵍ ⵜⵡⵡⵓⵔⵜ ⵜⴰⵎⵣⵡⴰⵔⵓⵜ ⵢⴰⵜ ⵜⵏⵎⵎⴰⵍⵜ ⵅⴼ ⵜⵡⵓⵔⵉⵡⵉⵏ ⵏ 

ⵜⵙⵏⴱⴹⴰⵢⵉⵏ ⴰⴷ ⴳ ⵎⴰⴷ ⵉⵥⵍⵉⵏ ⵙ ⵜⵥⵍⴰⵢⵉⵏ ⵉⵣⴷⵉⵏ ⴷ ⵓⵙⴷⵓⵙ ⵏ ⵓⵎⵏⵣⴰⵢ ⵏ ⵓⵣⴷⴰⵢ ⵏ ⵜⵎⵙⵜⴳⴳⴰⵔⵜ 

ⴷ ⵜⵎⵙⵙⵉⴹⵏⵜ, ⴰⵀⴰ ⴰⵔ ⵜⵙⴰⵡⴰⵍ ⵜⵡⵡⵓⵔⵜ ⵜⵉⵙ ⵙⵏⴰⵜ ⵅⴼ ⵜⵡⵓⵔⵉⵡⵉⵏ ⵉⵣⴷⵉⵏ ⴷ ⵓⵙⵖⵓⴷⵓ ⵏ ⵉⴳⵉ ⵏ 

ⵓⵙⵡⵓⴷⴷⵓ ⴰⴳⴷⵓⴷⴰⵏ, ⴰⵀⴰ ⵜⵥⵍⵉ ⵜⵡⵡⵓⵔⵜ ⵜⵉⵙ ⴽⵕⴰⴹⵜ ⴷ ⵜⵎⴳⴳⴰⵔⵓⵜ ⵙ ⵉⵎⵓⵙⵙⵓⵜⵏ ⵏ ⵡⴰⵏⵏⴰⵍ ⴷ 

ⵓⵎⵢⴰⵡⴰⵙ ⴰⴳⵔⴰⵖⵍⴰⵏ. 

ⴰⵔ ⵜⵙⵎⵓⵏⴰ ⵜⵡⵡⵓⵔⵜ ⵜⴰⵎⵣⵡⴰⵔⵓⵜ ⴽⵕⴰⴹ ⵏ ⵉⵎⴰⴳⵔⴰⴷⵏ; ⵉⵙⵙⵉⵡⵍ ⵓⵎⵣⵡⴰⵔⵓ ⵅⴼ ⵜⵢⴰⴼⵓⵜⵉⵏ ⵏ 

ⵜⵡⵓⵔⵉⵡⵉⵏ ⵜⵉⵏⵣⵔⴰⴼⵉⵏ, ⵉⴳⴰⵏ ⴰⵙⵏⵖⴷ ⴷ ⵓⵣⵣⵔⴰⵢ ⵏ ⵉⵙⵉⴹⵏⵏ ⴷ ⵓⵙⵎⵓⴽⵏ ⵉⵣⴷⵉⵏ ⴷ ⵜⵎⵙⴰⵙⵜⵍⵜ ⴷ 

ⵉⵙⴽⴽⵉⵏⵏ ⵉⵥⵕⴼⴰⵏⵏ, ⴰⵔ ⵜⵎⵎⴰⵍ ⵢⴰⵜ ⵜⵏⴰⵟⵟⵓⴼⵜ ⵉⴼⵔⵓⵔⵉⵏ ⵏ ⵉⵎⵓⵙⵙⵓⵜⵏ ⵏ ⵜⵙⵏⴱⴹⴰⵢⵉⵏ 

ⵜⵉⵥⵕⴼⴰⵏⵉⵏ ⴳ ⵎⴰⴷ ⵉⵣⴷⵉⵏ ⴷ ⵙⵏⴰⵜ ⵏ ⵜⵥⵍⴰⵢⵉⵏ ⴰⴷ, ⴷ ⵉⵍⵓⴳⵏⵏ ⵉⵏⴼⵔⴰⵔⵏ ⴷ ⵉⵎⵏⵣⴰⵢⵏ ⵍⵍⵉ ⴷ ⵉⴼⴼⵖⵏ 

ⵙⴳ ⵉⴱⴹⵉⵢⵏ ⴷ ⵜⵖⵜⴰⵙⵉⵏ ⵖⵉⴼⵙ ⴷ ⵉⴼⴼⵖ ⴳ ⵓⵙⴰⵜⵉ ⴰⴷ, ⴳ ⵎⵏⵉⴷ ⵢⴰⴹⵏ. 

ⵉⵡⴰⵜⵜⵙ ⵓⵙⵇⵇⵉⵎ, ⵙ ⵜⵖⴰⵔⴰⵙⵜ ⵏ ⵓⵙⵏⵄⵜ ⵏ ⵉⵎⵏⵣⴰⵢⵏ ⴰⴷ, ⴰⴷ ⵉⵙⴷⵓⵙ ⵜⵉⵍⴰⵍⵜ ⵜⴰⴱⵉⴷⴰⴳⵓⵊⵉⵜ ⵏ 

ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ, ⵍⵍⵉⴳ ⵥⴹⴰⵕⵏ ⵉⵎⵙⵡⵓⴷⴷⴰ ⵉⴳⴷⵓⴷⴰⵏⵏ ⴰⴷ ⵙⴱⵖⵔⵏ ⵙⴳ ⵜⵎⵙⵙⵉⵔⴷⵉⵏ 

ⵉⵣⵔⵉⵏ ⵜⴰⴼⴰ ⴰⴷ ⵢⵉⵍⵉ ⵡⵓⵏⵓⴼ ⵏ ⵜⵎⵙⴽⴰⵔ ⵏⵏⴰ ⵉⴳⴰⵏ ⵉⵎⵔⵙⵉ ⵏ ⵜⴹⴼⵕⵉⵡⵉⵏ ⵎⵏⵉⴷ ⵏ ⵜⵙⵏⴱⴹⴰⵢⵉⵏ 

ⵜⵉⵥⵕⴼⴰⵏⵉⵏ. 

ⴳ ⵓⵙⴰⵜⵉ ⴰⴷ, ⵙⵙⵓⴼⵖⵏⵜ ⴷ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴳ ⵓⵙⴳⴳⵯⴰⵙ ⵏ 2023-2024, ⵎⴰⴷ ⵉⴳⴰⵏ 3.951 

ⵏ ⵜⵖⵜⴰⵙⵜ ⴷ ⵉⴱⴹⵉ ⴳ ⵢⵉⴳⵔ ⵏ ⵓⵙⵏⵖⴷ ⴷ ⵓⵣⵣⵔⴰⵢ ⵏ ⵉⵙⵉⴹⵏⵏ, ⵣⵣⵉⴳⵙⵏ 3.190 ⵏ ⵜⵖⵜⴰⵙⵜ ⴷ ⵉⴱⴹⵉ 

ⵏ ⵓⵙⴱⵔⵔⵉ ⴷ 671 ⵏ ⵜⵖⵜⴰⵙⵜ ⴷ ⵉⴱⴹⵉ ⵏⵏⴰ ⵎⵓ ⵜⵍⵍⴰ ⵙ ⵜⵖⴰⵔⴰⵙⵜ ⵏⵏⵙ ⵜⵙⴳⵓⵔⵉ ⵏ ⵡⵓⴼⴼⵓⵙ ⴳ 

ⵉⵙⵉⴹⵏⵏ ⵏⵏⴰ ⵉⵜⵜⴰⵡⴼⴽⴰⵏ ⵙ ⵡⴰⵜⵉⴳ ⵢⵉⵡⴹⵏ 54.9 ⵏ ⵓⵎⵍⵢⵓⵏ ⵏ ⵓⴷⵔⵀⵎ. 

ⵎⴽⴷⴰ ⵣⵎⵎⴻⵎⵏⵜ ⵜⵙⵏⴱⴹⴰⵢⵉⵏ ⴰⴷ ⵉⵔⵉⵔⵉ ⵏ ⵉⴳⵔⴰⵡⵏ ⵉⵎⵏⵜⴰⵢⵏ ⵉ ⵢⴰⵏ ⵡⴰⵜⵉⴳ ⵢⵉⵡⴹⵏ 28.2 ⵏ ⵓⵎⵍⵢⵓⵏ ⵏ 

ⵓⴷⵔⵀⵎ ⴷⴰⵜ ⵏ ⵓⵙⵓⴼⵖ ⵏ ⵜⵖⵜⴰⵙⵉⵏ ⴷ ⵉⴱⴹⵉⵢⵏ ⵉⵎⴳⴳⵓⵔⴰ ⵅⴼ ⵉⵙⵉⴹⵏⵏ ⵉⵎⵏⵜⴰⵢⵏ. 

ⴳ ⵢⵉⴳⵔ ⵏ ⵓⵙⵎⵓⴽⵏ ⵉⵣⴷⵉⵏ ⴷ ⵜⵎⵙⴰⵙⵜⵍⵜ ⴷ ⵉⵙⴽⴽⵉⵏⵏ ⵉⵥⵕⴼⴰⵏⵏ, ⵙⵙⵓⴼⵖⵏⵜ ⴷ  ⵜⵙⵏⴱⴹⴰⵢⵉⵏ 

ⵜⵉⵥⵕⴼⴰⵏⵉⵏ 86 ⵏ ⵜⵖⵜⴰⵙⵜ ⴷ ⵉⴱⴹⵉ, ⵣⵣⵉⴳⵙⵏ 62 ⵉⵖⵜⵙⵏ ⵙ ⵜⴼⴳⵓⵔⵉⵏ ⵢⵉⵡⴹⵏ 5.1 ⵏ ⵓⵎⵍⵢⵓⵏ ⵏ 

ⵓⴷⵔⵀⵎ, ⴷ ⵉⴱⴹⵉ ⵏ ⵉⵔⵉⵔ ⵏ ⵡⴰⵜⵉⴳ ⵢⵉⵡⴹⵏ 9.15 ⵏ ⵓⵎⵍⵢⵓⵏ ⵏ ⵓⴷⵔⵀⵎ, ⴷⴰⵖ 24 ⵏ ⵓⵙⴷⴰⵡ 

ⵉⵜⵜⵡⴰⵖⵜⵙⵏ ⵙ ⵡⴰⵔ ⵜⵉⵍⴰⵡⵜ ⵏ ⵜⴹⴼⵕⵉⵡⵉⵏ. 

ⵎⴽⴷⴰ ⵉⵙⵙⵉⴼⴹ ⵓⴳⵏⵙⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⵖⵓⵔ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ, ⴳ ⵓⵙⴳⴳⵯⴰⵙ ⵏ 

2023-2024, ⵚⴹⵉⵚ ⴷ ⵎⵔⴰⵡ (16) ⵏ ⵓⵙⴷⴰⵡ ⵉ ⵓⴳⵏⵙⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⵖⵓⵔ ⵜⵙⵏⴱⴹⴰⵢⵜ ⵏ 

ⵜⵕⵓⵥⵉ - ⴰⵏⵙⵙⵉⵅⴼ ⵏ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ- ⵅⴼ ⴽⵔⴰ ⵏ ⵉⴳⵉⵜⵏ ⵎⵓ ⵜⵅⵚⵚⴰ ⵜⵎⵔⵔⵓⵜ ⵜⵓⵏⵣⵉⵔⵜ. 

ⴷⴰⵢ ⵣⵎⵎⴻⵎⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⵉⵙ ⵜⵓⴳⵜⵜ ⵏ ⵉⴳⵔⴰⵡⵏ, ⴷⴰⵜ ⴰⴷ ⵜⵜⴰⵡⵙⴽⴰⵔⵏⵜ ⵜⵎⴳⴳⴰ 

ⵜⵓⵍⴳⵉⵏⵉⵏ ⵉⵥⴹⴰⵕⵏ ⴰⴷ ⵙⵙⵉⵡⵍⵏⵜ ⵅⴼ ⵜⵎⵙⵍⴰⵢⵜ ⵏ ⵉⵎⵙⵡⵓⴷⴷⴰ ⵉⴳⴷⵓⴷⴰⵏⵏ ⵉⵎⵏⵜⴰⵢⵏ, ⵣⵡⴰⵔⵏ ⵖⵔ 

ⵓⵙⴽⴰⵔ ⵏ ⵜⵎⴳⴳⴰ ⵏ ⵓⵙⵏⵓⵎ ⵖⴰⵙ ⴰⴷ ⴰⵙⵏⵜ ⴰⵡⴹⵏⵜ ⵜⵏⵥⵉⵡⵉⵏ ⵜⵉⵎⵣⵡⵓⵔⴰ, ⵜⵓⵖⴰ ⵖⵔⵙⵏⵜ ⵢⴰⵜ ⵜⵓⵙⵓⵔⵜ 

ⵜⴰⵥⵕⴼⴰⵏⵜ ⵜⵓⵎⵏⵉⴳⵜ ⵢⵉⵡⴹⵏ ⵖⵔ 139 ⵏ ⵓⵎⵍⵢⵓⵏ ⵏ ⵓⴷⵔⵀⵎ, ⴰⵡⴷ ⵜⵓⵙⵓⵔⵉⵏ ⵢⴰⴹⵏ ⵉⵍⴰⵏ ⴰⴷⵔⵉⵣ ⵏ 

ⵓⵙⵡⵓⴷⴷⵓ ⴷ ⵡⴰⵎⵓⵏ ⴷ ⵜⵡⵏⵏⴰⴹⵜ. 

ⴰⵔ ⵉⵙⵎⵓⵏⴰ ⵓⵎⴰⴳⵔⴰⴷ ⵡⵉⵙ ⵙⵉⵏ ⵏ ⵜⵡⵡⵓⵔⵜ ⵜⴰⵎⵣⵡⴰⵔⵓⵜ ⵜⴰⴼⵍⵍⴰⵡⵜ ⵏ ⵡⵓⴹⵓⴼ ⴷ ⵜⴹⴼⵕⵉ ⴷ 

ⵓⴳⴳⵉⵡⵙ ⵏ ⵜⵙⴳⵓⵔⵉ ⵜⵓⵛⵛⵉⵍⵜ ⵏ ⵡⴰⴳⵍⴰ, ⵍⵍⵉⴳ ⵓⵎⵥⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ, ⴳ ⵜⵉⵣⵉ ⵙⴳ 

ⵉⵏⵏⴰⵢⵔ 2023 ⴰⵔ ⵜⵉⴳⵉⵔⴰ ⵏ ⵛⵓⵜⴰⵏⴱⵉⵔ 2024, ⵎⴰⴷ ⵉⴳⴰⵏ 15.876 ⵏ ⵜⵙⴳⵓⵔⵉ. 

ⴷⴰⵢ ⵙⵓⵍⵏⵜ ⵜⵙⵏⴱⴹⴰⵢⵉⵏ ⴰⴷ ⵙⴽⴰⵔⵏⵜ ⵜⵉⵎⴳⴳⴰ ⵏ ⵜⴹⴼⵕⵉ ⵏ ⵡⵓⵎⵎⵍ ⵏ ⵓⵙⵉⴳⵍ ⵉ ⵉⵏⵎⵔⵉⵙⵏ ⵓⵔ 

ⵉⴼⵔⵉⵏ ⴰⵜⵉⴳ ⵏ ⵜⵙⴳⵓⵔⵉ, ⵣⵎⵎⴻⵎⵏⵜ ⵉⴳⵉ ⵏ 340 ⵏ ⵓⵏⵎⵔⵉⵙ ⵉⵙⵎⵉⴳⵍⵏ ⵙ ⵓⵙⵎⴰⵙⴰ ⵏ ⵓⵙⵓⵔⵙ ⵏⵏⵙⵏ. 

ⴰⴼⴰⴷ ⴰⴷ ⵢⵉⵍⵉ ⵡⵓⵏⵓⴼ ⵏ ⵜⵎⵓⴽⵔⵉⵙⵉⵏ ⵏⵏⴰ ⵅⴼ ⵜⴱⴷⴷ ⵜⵖⵔⵉ ⵏ ⵓⵙⵓⵜⴳ ⵏⵏⴰ ⵉⵙⴽⵔ ⵓⵙⵇⵇⵉⵎ ⴳ ⵎⴰⴷ 

ⵉⵣⴷⵉⵏ ⴷ ⵜⵎⵙⴽⵔⵜ ⵏⵏⵙ ⵙ ⵜⵥⵍⴰⵢⵜ ⴰⴷ, ⵉⵙⵙⵓⴼⵖ ⴷ ⵢⴰⵜ ⵜⵎⵙⵙⴽⵜⵉⵜ ⵜⴰⵎⵖⴰⵡⵍⵜ ⵅⴼ ⵉⴱⵔⴷⴰⵏ ⵏ 

ⵓⵙⴱⵓⵖⵍⵓ ⵏ ⵜⵙⴳⵓⵔⵉ ⵜⵓⵛⵛⵉⵍⵜ ⵏ ⵡⴰⴳⵍⴰ ⵜⴰⴼⴰ ⴰⴷ ⴰⵙ ⵉⵎⵎⵓⴳ ⵓⵙⵉⵍⵉ ⵖⵔ ⵓⵏⴳⵔⴰⵡ ⵉⵕⵡⴰⵏ ⵎⵍⵉⵃ 

ⵜⴰⴼⴰ ⴰⴷ ⵢⵉⵍⵉ ⵓⴳⴳⵉⵡⵙ ⵏ ⵜⵙⴳⵓⵔⵉⵡⵉⵏ ⵉⵎⵎⵔⵙⵏ ⵅⴼ ⵜⵔⵙⴰⵍ ⵜⵉⵎⵙⵖⴰⵔⵓⵜⵉⵏ. 

ⴰⵔ ⵉⵙⵙⵎⵏⵉⴷ ⵓⵎⴰⴳⵔⴰⴷ ⵡⵉⵙ ⴽⵕⴰⴹ ⵢⴰⵜ ⵜⴳⴹⵡⵉⵜ ⵏ ⵜⴰⵏⴰⴹⵜ ⵏ ⵓⵙⵇⵇⵉⵎ ⵉⵣⴷⵉⵏ ⴷ ⵓⵙⵏⵖⴷ ⵏ 

ⵉⵙⵉⴹⵏⵏ ⵉⵙⴳⵯⵙⴰⵏⵏ ⵏ ⵉⵎⵓⵍⵍⵉⵜⵏ ⵉⵙⵔⵜⴰⵏⵏ, ⴷ ⵓⵣⵣⵔⴰⵢ ⵏ ⵜⵉⴷⵜ ⵏ ⵜⵎⵇⵕⴰⴹ ⵏⵏⵙⵏ ⵉⵣⴷⵉⵏ ⴷ ⵡⴰⵏⵏⴰⵍ 

ⴰⴳⴷⵓⴷⴰⵏ ⵏ ⵓⵙⴳⴳⵯⴰⵙ ⴰⵥⵕⴼⴰⵏ ⵏ 2022, ⵏⵏⴰ ⴰⵙⵏ ⵉⵜⵜⴰⵡⴼⴽⴰⵏ ⵅⴼ ⵓⴱⵣⴰⵔ ⴳ ⵜⴷⵓⵍⵉ ⴷ ⵓⴼⵔⵔⵓ ⵏ 

ⵜⵎⵇⵕⴰⴹ ⵏ ⵓⵙⵡⵓⴷⴷⵓ ⵏⵏⵙⵏ ⴷ ⵓⵙⵏⵎⴰⵍⴰ ⵏ ⵉⴳⵔⴰⵡⵏ ⵏⵏⵙⵏ ⵉⵏⴰⵎⵓⵔⵏ ⵓⵏⵣⵉⵍⵏ, ⴷ ⵜⵎⵇⵕⴰⴹ ⵉⵣⴷⵉⵏ ⴷ 

ⵜⵙⵎⵉⴳⴰⵍ ⴷ ⵜⵖⵓⵔⵉⵡⵉⵏ ⴷ ⵉⵔⵣⵣⵓⵜⵏ. 



3 
 

ⴳ ⵓⵙⴰⵜⵉ ⴰⴷ, ⵉⵙⵙⵓⵜⵔ ⵓⵙⵇⵇⵉⵎ ⵉⵔⵉⵔⵉ ⵏ ⵡⴰⵜⵉⴳⵏ ⵏ ⵡⴰⵏⵏⴰⵍ ⵓⵔ ⵉⵜⵜⴰⵡⵙⵎⵔⴰⵙⵏ ⵏⵉⵖ ⵏⵏⴰ ⵓⵔ ⵉⵍⵉⵏ 

ⵜⵉⵎⵛⵓⵛⵛⴰⴹ ⵉ ⵓⵙⴱⴰⵢⵏⵓ ⵏⵏⴰ ⵢⵉⵡⴹⵏ ⵙ ⵎⴰⴷ ⵉⴳⴰⵏ 22 ⵏ ⵓⵎⵍⵢⵓⵏ ⵏ ⵓⴷⵔⵀⵎ, ⴷ ⵓⵢⵏⵏⴰ ⴷⴼⴼⵉⵔ ⵏ 

ⵉⵔⵉⵔⵉ ⵏ ⵎⴰⴷ ⵉⴳⴰⵏ 38,40 ⵏ ⵓⵎⵍⵢⵓⵏ ⵏ ⵓⴷⵔⵀⵎ ⵙⴳ ⵉⴳⵔⴰⵡⵏ ⵉⵎⵏⵜⴰⵢⵏ ⴰⵔ 05 ⴷⵓⵊⴰⵏⴱⵉⵔ 2024. 

ⴰⵔ ⵜⵙⵎⵓⵏⴰ ⵜⵡⵡⵓⵔⵜ ⵜⵉⵙ ⵙⵏⴰⵜ ⵏ ⵜⴰⵏⴰⴹⵜ ⴰⴷ ⵜⴰⵙⴳⵯⵙⴰⵏⵜ ⵙⵎⵎⵓⵙ ⵏ ⵉⵎⴰⴳⵔⴰⴷⵏ ⵉⵙⵙⵎⵏⵉⴷⵏ ⵢⴰⵜ 

ⵜⵏⵎⵎⴰⵍⵜ ⵅⴼ ⵜⵡⵓⵔⵉⵡⵉⵏ ⵉⵣⴷⵉⵏ ⴷ ⵓⵙⵖⵓⴷⵓ ⵏ ⵜⵡⵓⵔⵉ ⵏ ⵓⵙⵡⵓⴷⴷⵓ ⴰⴳⴷⵓⴷⴰⵏ ⴷ ⵡⴰⵏⵏⴰⵍ ⵏ ⵡⴰⵜⵉⴳⵏ ⵏ 

ⵜⵏⵏⵓⴱⴹⴰ ⵉⵀⵢⵢⴰⵏ. 

ⴰⵎ ⵙⵉⵏ ⵉⵙⴳⴳⵯⴰⵙⵏ ⵉⵣⵔⵉⵏ, ⴰⵔ ⵉⵙⵙⵎⵏⵉⴷ ⵓⵎⴰⴳⵔⴰⴷ ⴰⵎⵣⵡⴰⵔⵓ ⵏ ⵜⵡⵡⵓⵔⵜ ⴰⴷ ⴽⵔⴰ ⵜⴳⴹⵡⵉⵏ 

ⵅⴼ ⵜⴹⴼⵕⵉ ⵏ ⵉⵙⴰⵡⵔⵏ ⵏ ⵉⵙⴳⴳⴷⵏ ⵉⵎⵇⵔⴰⵏⵏ ⵉⵣⴷⵉⵏ ⵙ ⵓⵎⵎⴹⴼⴰⵕ ⴷ ⵢⵉⴳⵔ ⵏ ⵡⴰⵎⴰⵏ, ⴷ ⵓⵙⵎⵀⵍ 

ⵏ ⵜⵏⵎⵏⴰⴹⵜ ⵉⴳⵎⴰⵏ, ⴷ ⵡⴰⵔⴰⵢ ⴰⵏⴰⵎⵓⵏ, ⴷ ⵓⵙⵙⴰⵔⵓ, ⴷ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ ⵜⵉⴳⴷⵓⴷⴰⵏⵉⵏ, ⴷ ⵓⵎⵓⴽⵏ 

ⵏ ⵉⵔⴳⴰⵢⵏ. 

ⴳ ⵓⵙⴰⵜⵉ ⴰⴷ, ⵉⵣⵎⵎⴻⵎ ⵓⵙⵇⵇⵉⵎ ⵜⴰⵣⵣⵉⴳⵣⵜ ⵉⵍⵍⴰⵏ ⴳ ⵓⵙⵎⵀⵍ ⵏ ⵉⵙⴰⵡⵔⵏ ⴰⴷ, ⴷⴰⵢ ⵉⵙⴷⴷⵉⴷ 

ⵎⴰⵙ ⴷ ⵉⵇⵇⴰⵏ ⴰⴷ ⵜⵍⵉⵍⵉ ⵜⴰⵣⵣⴰⵣⵜ ⵏ ⵓⵣⵣⴳⵉⵔ ⵏⵏⵙⵏ ⴷ ⵡⵓⵏⵓⴼ ⵏ ⵜⵎⵓⴽⵔⵉⵙⵉⵏ ⵏⵏⴰ ⵓⵜ ⵉⵜⵜⴰⵊⵊⴰⵏ ⴰⴷ 

ⵢⵉⵍⵉ ⵓⵙⵔⵓⵙ ⵏ ⵉⵡⵜⵜⴰⵙⵏ ⵉⵜⵜⵓⵙⵓⵜⵔⵏ. 

ⴳ ⵎⴰⴷ ⵉⵣⴷⵉⵏ ⴷ ⵓⵎⴰⴳⵔⴰⴷ ⵡⵉⵙ ⵙⵉⵏ, ⵉⵥⵍⵉ ⵙ ⵓⴼⵙⴰⵔ ⵏ ⵜⵢⴰⴼⵓⵜⵉⵏ ⵏ ⴽⴽⵓⵥⵜ ⵏ  ⵜⵙⵎⵉⴳⴰⵍ 

ⵉⵣⴷⵉⵏ ⴷ ⵓⵙⵓⵜⴳ ⵏ ⵉⵖⴰⵡⴰⵙⵏ ⴷ ⵉⵙⵏⵜⴰⵢ ⵉⴳⴷⵓⴷⴰⵏⵏ, ⴳ ⵢⵉⴳⵔ ⵏ ⵜⵥⴹⴰⵕⵜ, ⴷ ⵓⵙⵉⴷⵍⴼ, ⴷ ⵓⵙⵀⵡⵏ 

ⵏ ⵜⵎⴳⴳⴰ ⵜⵉⵎⵙⵙⵓⴳⴰⵔ, ⴰⵡⴷ ⵉⵙⵏⵜⴰⵢ ⵉⵣⴷⵉⵏ ⴷ ⵜⵓⵚⴽⵉⵡⵉⵏ ⵜⵉⵏⵣⵔⴰⴼⵉⵏ ⴷ ⵜⵎⵙⵙⵓⴳⴰⵔ ⵏ 

ⵜⵎⴰⵡⴰⵙⵜ ⵏ ⵜⵣⵔⴼⵜ. 

ⴳ ⵓⵙⴰⵜⵉ ⴰⴷ, ⵉⵣⵎⵎⴻⵎ ⵓⵙⵇⵇⵉⵎ, ⴳ ⵎⴰⴷ ⵉⵣⴷⵉⵏ ⴷ ⵜⵙⵜⵔⴰⵜⵉⵊⵉⵜ ⵜⵓⵥⴹⵉⵕⵜ ⵜⴰⵏⴰⵎⵓⵔⵜ 2009-

2030, ⵎⴰⵙ ⴷ ⵉⵇⵇⴰⵏ ⴰⴷ ⵜⵉⵍⵉ ⵢⴰⵜ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ ⵜⵕⵡⵉ ⵜⵓⵥⴹⵉⵕⵜ ⴷ ⵓⵙⵖⵣⵏ ⵏⵏⵙ ⴷ 

ⵓⵙⵎⵀⵍ ⵏⵏⵙ, ⴰⵡⴷ ⵜⴰⵙⵖⵣⵏⵜ ⵏ ⵢⴰⵏ ⵓⵙⴰⵜⵉ ⵏ ⵓⴽⴰⵎ ⵜⴰⴼⴰ ⴰⴷ ⵢⵉⵍⵉ ⵓⵙⵙⵔⵇⴱ ⵏ ⵉⵙⵡⵓⴷⴷⵓⵜⵏ ⵏ ⵜⵕⵡⵉ 

ⵜⵓⵥⴹⵉⵕⵜ, ⴷ ⵓⵙⵔⵓⵙ ⵏ ⵢⴰⵏ ⵓⵙⴰⵜⵉ ⵏ ⵓⵙⵡⵓⴷⴷⵓ ⵉ ⵢⵉⴳⵔ ⵉⵜⵜⴱⴷⴷⴰⴷⵏ ⵅⴼ ⵉⵖⴰⵡⴰⵙⵏ ⵏ ⵜⵎⵖⵓⵏⵉⵏ 

ⵏⴳⵔ ⵓⵡⴰⵏⴽ ⴷ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ ⵜⵉⴳⴷⵓⴷⴰⵏⵉⵏ. 

ⵉⵣⴷⵉ ⵓⵎⴰⴳⵔⴰⴷ ⵡⵉⵙ ⴽⵕⴰⴹ ⴷ ⵓⴳⴳⵉⵡⵙ ⵏ ⵓⵙⵡⵓⴷⴷⵓ ⴰⵡⴷ ⵜⵉⵡⵓⵔⵉⵡⵉⵏ ⵉⵜⵜⴰⵡⵙⴽⴰⵔⵏ ⴳ 

ⵓⵙⴰⵜⵉ ⵏ ⵜⵡⵉⵙⵉ ⵏⵏⴰ ⵉⵙⵙⵎⵏⵉⴷ ⵓⵙⵇⵇⵉⵎ ⵉ ⵜⵏⴱⴰⴹⵜ ⵜⵓⵣⵔⵉⴼⵜ ⴷ ⵜⵎⵣⵣⴳⴰⵔⵜ. 

ⴳ ⵓⵙⴰⵜⵉ ⴰⴷ, ⴰⵔ ⵉⵙⵎⵓⵏⴰ ⵓⵎⴰⴳⵔⴰⴷ ⴰⴷ ⴽⴽⵓⵥⵜ ⴷ ⵎⵔⴰⵡⵜ (14) ⵏ ⵜⴳⴹⵡⵉⵜ, ⵉⵜⵜⴰⵡⵙⴽⴰⵔⵏ ⵙⴳ 

ⵓⵙⵓⵜⴳ ⵏ ⵜⵢⴰⴼⵓⵜⵉⵏ ⵏ 166 ⵏ ⵜⵙⵎⵉⴳⵍⵜ ⵏ ⵓⴳⴳⵉⵡⵙ, ⵣⵣⵉⴳⵙⵏⵜ 157 ⵏ ⵜⵙⵎⵉⴳⵍⵜ ⵉⵜⵜⴰⵡⵙⴽⴰⵔⵏ ⵙⴳ 

ⵜⵏⵉⵍⴰ ⵏ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵙⵉⴹⵏⵏ. 

ⵜⵜⵓⵙⵏⵎⴰⵍⴰⵏⵜ ⵜⴳⴹⵡⵉⵏ ⴰⴷ ⴳ ⵜⴰⵏⴰⴹⵜ ⵜⴰⵙⴳⵯⵙⴰⵏⵜ ⵙ ⵓⵎⵙⴰⵙⴰ ⴷ ⵢⴰⵜ ⵜⵎⵢⴰⴷⴰⵙⵜ ⵜⴰⵙⴳⵓⵎⴰⵏⵜ, 

ⵉⵙⵎⵓⵏⴰⵏ ⵉⴳⵔ ⴰⵥⵕⴼⴰⵏ, ⴷ ⵓⵏⴰⵎⵓⵏ, ⴷ ⵉⴳⵔⴰⵏ ⵏ ⵓⴼⴰⵔⵙ ⴷ ⵜⵓⵚⴽⵉⵡⵉⵏ ⵜⵉⴷⵙⵍⴰⵏⵉⵏ ⴷ ⵜⵡⵏⵏⴰⴹⵜ, ⴰⵡⴷ 

ⵉⵎⵔⵙⵉⵜⵏ ⵉⵣⴷⵉⵏ ⴷ ⵜⴳⵎⵉ ⵜⴰⴼⵔⴽⴰⵏⵜ ⴷ ⵓⵙⵡⵓⴷⴷⵓ ⵏ ⵜⵏⵓⴼⴰ ⵜⵉⴳⴷⵓⴷⴰⵏⵉⵏ ⵜⵉⵎⵓⵔⴰⵏⵉⵏ. 

ⵎⴽⴷⴰ ⴷ ⵢⵉⵡⵉ ⵓⵙⵇⵇⵉⵎ ⴳ ⵜⴰⵏⴰⴹⵜ ⵏⵏⵙ ⵜⴰⵙⴳⵯⵙⴰⵏⵜ ⵜⵓⴳⵜⵜ ⵏ ⵜⵏⵇⵇⴰⴹ ⵉⵍⴰⵏ ⴰⴽⴰⵎⴷ ⵅⴼ ⵓⵥⵕⴼ 

ⴰⴳⴷⵓⴷⴰⵏ, ⵏⵏⴰ ⵉⵣⴷⵉⵏ ⴷ ⵜⴳⴰⵎⵉⵜ ⵏ ⵜⵎⵙⴰⵙⵜⵍⵜ ⴷ ⵓⵕⵟⵟⴰⵍ ⴷ ⵓⵏⴳⵔⴰⵡ ⵏ ⵜⵏⴰⴼⵜ, ⴰⵀⴰ ⵉⴼⴽⴰ ⴰⵙⵖⵍⴼ 

ⵙ ⵜⵡⵓⵔⵉ ⵅⴼ ⵓⵙⵏⴰⵎ ⵏ ⵜⵎⵇⵕⴰⴹ ⵜⵓⵛⵛⵉⵍⵉⵏ ⵜⴰⴼⴰ ⴰⴷ ⵉⵍⵉⵏ ⵉⵣⵎⵣⵣⴰ ⵏ ⵓⵙⴰⴷⵎⵔ ⵏ ⵡⴰⵙⵙⴰⵔⵏ ⵏ 

ⵓⵙⵥⵕⴼ ⴷ ⵜⵙⵓⵍⵜ ⵏ ⵓⵙⴷⵓⵙ ⵏ ⵜⴱⵔⵉⴷⵜ ⵏ ⵜⵕⵡⵉ ⵏ ⵜⵡⵓⵔⵉ ⴰⵡⴷ ⴰⵙⵉⵍⵉ ⵏ ⵜⵕⵡⵉ ⵏ ⵜⵓⵙⵓⵔⵜ ⵏ 

ⵓⵙⵙⴰⵔⵓ ⴰⴳⴷⵓⴷⴰⵏ, ⵍⵓⵎⵎⵏ ⵙ ⵜⵖⴰⵔⴰⵙⵜ ⵏ ⵓⵙⴷⵓⵙ ⵏ ⵉⴷⵔⴰⵡⵏ ⴰⴽⴷ ⵢⵉⴳⵔ ⵓⵙⵍⵉⴳ, ⴰⵡⴷ ⴰⵙⵎⴽⵍ ⵏ 

ⵜⵎⵓⴽⵔⵉⵙⵜ ⵏ ⵜⵙⵓⵍⴰⵏⵜ ⵏ ⵉⴼⵏⵉⵇⵏ ⵏ ⵜⵏⴰⴼⵜ, ⵍⵓⵎⵎⵏ ⴰⵏⴳⵔⴰⵡ ⵏ ⵜⴰⵡⵙⵓⴷⵔⵉⵏ ⵜⵓⵖⵔⵉⵎⵉⵏ ⵏⵏⴰ ⵉⵡⴰⵍⴰⵏ 

ⵉⵎⵉⵣⵉ ⵏ ⵓⵏⴼⴰⵍⴰⵍ ⵏ ⵉⴼⵔⴼⵓⴷⵏ ⵏⵏⵙ ⴳ 2028. 

ⴳ ⵎⴰⴷ ⵉⵣⴷⵉⵏ ⴷ ⵜⵡⵉⵙⵉ ⵏⵏⴰ ⵉⵙⵙⵎⵏⵉⴷ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ ⵉ ⵓⴱⵕⵍⴰⵎⴰⵏ ⴳ ⵉⴳⵔⴰⵏ 

ⵉⵣⴷⵉⵏ ⴷ ⵓⵥⵕⴼ ⴰⵎⴰⵜⴰⵢ, ⴰⵀⴰ ⵙ ⵜⵙⵏⵙⵉ ⵏ ⵉⵙⴱⴷⴰⴷⵏ ⵏ ⵓⵎⴰⴳⵔⴰⴷ 148 ⵏ ⵓⴷⵓⵙⵜⵓⵔ ⴷ ⵉⵙⴱⴷⴰⴷⵏ 

ⵏ ⵓⵎⵏⵏⵉ 92 ⵏ ⵓⵙⵍⴳⵏ ⵓⵟⵟⵓⵏ 62.99 ⵉⵣⴷⵉⵏ ⴷ ⵜⵓⴳⵔⵉⵡⵜ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⵎⴽⴷⴰ 

ⵉⵜⵜⵓⵙⵏⴼⴰⵍ ⴷ ⵉⵜⵜⵓⵙⵎⴰⴷ ⵙ ⵓⵙⵍⴳⵏ ⵓⵟⵟⵓⵏ 55.16; ⵀⴰ ⵏⵏ ⵉⵙⵏⵖⵎⵙ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ 

ⴰⵙⵇⵇⵉⵎ ⵏ ⵉⵎⵓⵔⴰ ⵙ ⵎⴰⴷ ⵢⵓⵎⵥ ⵙⴳ ⵡⵓⵎⵍⴰⵏ ⴷ ⵜⵎⵓⵛⴰ ⵅⴼ ⵜⵓⴳⵜⵜ ⵏ ⵉⵙⵇⵙⵉⵜⵏ ⴷ ⵉⵎⵛⴰⵡⴰⵕⵏ, 

ⵉⵣⴷⵉⵏ ⴷ ⴽⴽⵓⵥ ⵏ ⵉⵎⵔⵙⵉⵜⵏ, ⴰⴷ ⵜⵜⵏ ⵉⴳⴰⵏ ⴷ ⵓⵖⴰⵡⴰⵙ ⵏ ⵓⵙⴷⵔⵓⵙ ⵏ ⵉⵎⵢⴰⴳⴰⵔⵏ ⵉⴼⵔⴽⴰⵏⵏ ⴷ 

ⵉⵏⴰⵎⵓⵏⵏ ⴳ ⵓⵎⴰⴹⴰⵍ ⴰⴼⴰⵔⴰⵏ; ⴷ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ ⵓⵙⵉⴷⵍⴼ ⵏ 2011-2020; ⴷ ⵓⵖⴰⵡⴰⵙ ⵏ 

ⵉⵏⵟⵉⵍⴰⵇⴰ, ⴷ ⵓⵖⴰⵡⴰⵙ ⵓⵏⴱⵉⴹ ⵏ ⵉⵙⴽⵉⵍ ⴷ ⵓⵙⵓⵎⵓ-ⵉⴽⵕⴰⵎ. 

ⴰⵔ ⵉⵙⵙⵎⵏⵉⴷ ⵓⵎⴰⴳⵔⴰⴷ ⵡⵉⵙ ⴽⴽⵓⵥ ⵏ ⵜⵡⵡⵓⵔⵜ ⵜⵉⵙ ⵙⵏⴰⵜ ⵙⵏⴰⵜ ⵜⴳⴹⵡⵉⵏ ⵜⵓⴷⴷⵉⵙⵉⵏ ⵏ 

ⵜⵡⵓⵔⵉⵡⵉⵏ ⵢⴰⴹⵏ ⵏ ⵙⵎⵎⵓⵙⵜ ⵜⵎⵚⵕⵉⵢⵉⵏ ⵜⵉⵣⵓⵏⴰⵏⵉⵏ ⵏ ⵓⵙⵇⵇⵉⵎ ⴷ ⵜⵡⵓⵔⵉⵡⵉⵏ ⵏ ⵉⵙⵇⵇⵉⵎⵏ ⵉⵏⵎⵏⴰⴹⵏ 

ⵏ ⵉⵙⵉⴹⵏⵏ ⵉⴳⴰⵏ ⵙⵉⵏ ⴷ ⵎⵔⴰⵡ, ⴳ ⵢⵉⴳⵔ ⵏ ⵓⴳⴳⵉⵡⵙ ⵏ ⵓⵙⵡⵓⴷⴷⵓ, ⵍⵍⵉⴳ ⴽⵛⵎⵏⵜ ⵜⵡⵓⵔⵉⵡⵉⵏ 

ⵉⵜⵜⴰⵡⵙⴽⴰⵔⵏ ⴳ ⵓⵙⴰⵜⵉ ⵏ ⵢⴰⵜ ⵜⴱⵔⵉⴷⵜ ⵏ ⵓⴳⴳⵉⵡⵙ ⵢⵓⴷⴼⵏ. 

ⴰⵔ ⵎⵎⴰⵍⴰⵏⵜ ⵙⵏⴰⵜ ⵜⴳⴹⵡⵉⵏ ⴰⴷ, ⵍⵓⵎⵎⵏ ⴰⵎⵏⴰⴹ ⵏ ⵉⴳⵔⴰⵡⵏ ⵏⵏⴰ ⵉⵜⵜⵓⴹⵓⴼⵏ ⴳ ⵜⵉⵣⵉ ⵏ 2023-2024, ⴰⵡⴷ 

ⵜⵉⵏⵥⵉⵡⵉⵏ ⵜⵉⵏⴼⵔⴰⵔⵉⵏ ⵏⵏⴰ ⴷ ⵉⴼⴼⵖⵏ ⵙⴳ ⵜⵡⵓⵔⵉⵡⵉⵏ ⴰⴷ ⴷ ⵉⵙⵖⵍⴰⴼ ⴷ ⵉⴼⴼⵖⵏ ⴳ ⵓⵙⴰⵜⵉ ⴰⴷ, 

ⴰⵡⴷ ⵓⴷⵎⴰⵡⵏ ⵏ ⵜⵓⵙⵓⵔⵜ ⵏ ⴽⵔⴰ ⵏ ⵜⵙⵎⵉⴳⴰⵍ ⵉⵜⵜⴰⵡⵙⴽⴰⵔⵏ ⴳ ⵓⵙⴰⵜⵉ ⴰⴷ, ⴳ ⵓⵎⵏⵉⴷ ⵏⵏⵙⵏⵜ ⴰⵥⵕⴼⴰⵏ 

ⴷ ⵓⵏⴰⵎⵓⵏ ⴷ ⵓⵡⵏⴹⴰⵏ ⴷ ⵡⵉⵏ ⵓⵙⵡⵓⴷⴷⵓ. 

ⴳ ⵎⴰⴷ ⵉⵣⴷⵉⵏ ⴷ ⵓⵎⴰⴳⵔⴰⴷ ⵡⵉⵙ ⵙⵎⵎⵓⵙ ⵏ ⵜⵡⵡⵓⵔⵜ ⵜⵉⵙ ⵙⵏⴰⵜ, ⴰⵔ ⵉⵙⵙⴰⵡⴰⵍ ⵅⴼ ⵜⴳⴹⵉⵡⵉⵏ 

ⵜⵉⵏⴼⵔⴰⵔⵉⵏ ⵏⵏⴰ ⵖⵔ ⵓⵡⴹⵏⵜ ⵜⵡⵓⵔⵉⵡⵉⵏ ⵏ ⵜⴹⴼⵕⵉ ⵏ ⵓⵣⵣⴳⵉⵔ ⵏ ⵉⵙⵖⵍⴰⴼ, ⵏⵏⴰ ⴷ ⵉⵙⵙⵓⴼⵖ 

ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ ⴷ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵙⵉⴹⵏⵏ, ⵜⴰⴼⴰ ⴷ ⵢⵉⵍⵉ ⵓⴱⴷⴰⴷ ⵅⴼ ⵓⴹⴰⴽⴰⵍ ⵏ 

ⵜⵓⵙⵓⵔⵜ ⵜⴰⵏⵉⵍⴰⵡⵜ ⴷ ⵜⵙⵓⵍⴰⵏⵜ ⵏ ⵜⵡⵓⵔⵉⵡⵉⵏ ⵏ ⵓⴳⴳⵉⵡⵙ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⵉ ⵉⵏⵎⵓⵔⴰⵏ ⴷ 

ⵉⵎⵙⵖⵍⵍⴰⵜⵏ. 

ⴳ ⵓⵙⴰⵜⵉ ⴰⴷ, ⵢⵉⵡⴹ ⵓⵙⵖⵍ ⵏ ⵉⵙⵖⵍⴰⴼ ⵍⵍⵉ ⴰⴽⴽⵯ ⵉⵜⵜⴰⵡⵣⵣⴳⴰⵔⵏ 44%, ⵢⵉⵍⵉ ⵓⵙⵖⵍ ⵏ ⵉⵙⵖⵍⴰⴼ 

ⵉⵜⵜⴰⵡⵣⵣⴳⴰⵔⵏ ⵙ ⵜⵖⴰⵔⴰⵙⵜ ⵜⴰⴳⵣⵎⴰⵏⵜ 37%, ⵉⵍⵉⵏ 13% ⵓⵔ ⵜⵜⴰⵡⵣⵣⴳⴰⵔⵏ, ⵏⵏⴰ ⵉⵍⴰⵏ 

ⵜⵉⵎⵛⵓⵛⵛⴰⴹ ⵏ ⵓⵣⴷⴰⵢ ⵏ ⵓⵣⵣⴳⵉⵔ ⵏ ⴽⵔⴰ ⵏ ⵉⵖⴰⵡⴰⵙⵏ ⵏⵏⵙⵏ ⴷ ⵉⵙⴳⴳⴷⵏ ⵉⵍⴰⵏ ⴰⴷⵔⵉⵣ ⴰⵙⵜⵔⴰⵜⵉⵊⵉ 

ⵉⵔⴰⵏ ⴽⵔⴰ ⵏ ⵉⵣⵎⴰⵣ ⵉ ⵓⵙⵎⵀⵍ ⵏⵏⵙⵏ ⴷ ⵢⴰⵏ ⵓⵣⴷⴷⵓⵢ ⵉⵅⴰⵜⵔⵏ ⵏⴳⵔ ⵉⴳⵔⴰⵏ ⵏⵉⵖ ⵎⵏⵏⴰⵡ ⵉⴳⵔⴰⵡⵏ 

ⵉⴳⴷⵓⴷⴰⵏⵏ. 

ⴰⵔ ⵜⵙⵎⵓⵏⴰ ⵜⵡⵡⵓⵔⵜ ⵜⵉⵙ ⴽⵕⴰⴹⵜ ⵏ ⵜⴰⵏⴰⴹⵜ ⵜⴰⵙⴳⵯⵙⴰⵏⵜ ⵙⵉⵏ ⵉⵎⴰⴳⵔⴰⴷⵏ; ⵉⵣⴷⵉ ⵓⵎⵣⵡⴰⵔⵓ ⴷ 

ⵉⵎⵓⵙⵙⵓⵜⵏ ⵏ ⵡⴰⵏⵏⴰⵍ ⴳ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴳ ⵉⵎⵏⵉⴷⵏ ⵏⵏⵙⵏ ⵉⵣⴷⵉⵏ ⴷ ⵉⵙⵓⴳⴰⵎ ⵉⵥⵕⴼⴰⵏⵏ ⴷ 

ⵉⵏⴼⴳⴰⵏⵏ ⴷ ⵜⴳⵎⵉ ⵏ ⵜⵣⵎⵎⴰⵔ ⴷ ⵓⵎⵓⵜⵜⵉ ⴰⵎⵓⵟⵟⵓⵏ, ⴰⵡⴷ ⴷ ⵜⵎⵉⵔⵉⵜ ⵏ ⵓⵣⵎⵎⴻⵎ ⴷ ⵓⵙⵡⵓⴷⴷⵓ ⵏ 

ⵉⵙⵉⴹⵏⵏ, ⵖⵉⴽⵍⵍⵉ ⵉⵙⵎⵏⵉⴷ ⵓⵎⴰⴳⵔⴰⴷ ⵡⵉⵙ ⵙⵉⵏ ⵉⵎⵓⵙⵙⵓⵜⵏ ⵏ ⵓⵙⵇⵇⵉⵎ ⴳ ⵓⵙⴰⵜⵉ ⵏ ⵓⵎⵢⴰⵡⴰⵙ 

ⴰⴳⵔⴰⵖⵍⴰⵏ, ⴳ ⵢⵉⴷⵉⵙ ⵏⵏⵙ ⴰⴳⵜⵉⵔⴰⵏ ⴷ ⵓⵙⵉⵏⵔⴰⵏ. 



5 
 

ⵉⵥⴹⴰⵕ ⴰⴷ ⵢⵉⵍⵉ ⵡⴰⴳⴰⵎ ⵏ ⵜⴰⵏⴰⴹⵜ ⵜⴰⵙⴳⵯⵙⴰⵏⵜ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ ⵏ ⵏ 

ⵓⵙⴳⴳⵯⴰⵙ ⵏ 2023-2024 ⴳ ⵡⴰⵙⵉⵜ ⴰⵎⴰⴷⴷⵓⴷ ⵏ ⵜⵏⴼⵍⵓⵙⵜ ⵜⴰⵎⴰⵜⴰⵢⵜ ⵏ ⵜⵏⴱⴰⴹⵜ: 

http://www.sgg.gov.ma ⴰⵡⴷ ⴰⵙⵉⵜ ⴰⵎⴰⴷⴷⵓⴷ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ: 

www.courdescomptes.ma. 

ⵎⴽⴷⴰ ⵣⵎⵔⵏ ⴰⴷ ⵜⵜⵡⴰⴳⵎⵏ ⵉⵙⴳⵓⵎⵏ ⵉⴷⵙⵍⴰⵏⵏ ⵏ ⵜⴰⵏⴰⴹⵜ ⴰⴷ ⵙ ⵜⵓⵜⵍⴰⵢⵜ ⵜⴰⵄⵕⴰⴱⵜ ⴷ 

ⵜⴼⵕⴰⵏⵙⵉⵙⵜ ⵙⴳ ⵡⴰⵙⵉⵜ ⴰⵎⴰⴷⴷⵓⴷ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵙⵉⴹⵏⵏ: www.courdescomptes.ma. 

http://www.sgg.gov.ma/
www.courdescomptes.ma
www.courdescomptes.ma

